
Coronavirus (COVID-19) 

Aboliziun dal scumond general da far fieu al liber 

 

 

1. Cun il conclus dals 24 da mars 2020, prot. nr. 235, ha la Regenza pronunzià in 

scumond general da far fieu che vala fin ch'el vegn revocà. Exceptada da quai è 

la zona d'abitadi, uschenavant ch'i po vegnir observada ina distanza da 50 m 

dal guaud. En connex cun la pandemia dal coronavirus era il focus dal scumond 

da far fieu vegnì mess sin l'evitaziun d'ina gronda chargia per ils pumpiers e per 

lur organisaziuns partenarias pervia d'in eveniment grond. Grazia al scumond da 

far fieu en l'entir chantun eran ins silsuenter preparà adequatamain sin l'avrigl 

extraordinariamain chaud e sitg e sin il privel d'incendis da guaud e da cultira 

ch'era temporarmain grond. La populaziun ha demussà gronda chapientscha 

per il scumond da far fieu e l'ha observà fitg bain. Ils pumpiers han stuì stizzar 

mo mintgatant pitschens incendis. 

 

2. Sco en l'entira Svizra ha la rata d'infecziuns pudì vegnir sbassada marcanta-

main er en il chantun Grischun durant las ultimas emnas. Il Cussegl federal ha 

l'intenziun da cuntinuar cun la strategia da schluccar las mesiras introducidas 

en connex cun il coronavirus. Il cumenzament da matg han precipitaziuns gidà 

a sminuir la sitgira ed uschia a reducir il privel d'incendis da guaud e da cultira 

en l'entir chantun. Ord vista da l'Uffizi da guaud e privels da la natira (UGP) na 

datti nagins motivs per betg abolir il scumond da far fieu. Tenor il giudicament 

dals pumpiers è la ristga da mancanzas considerablas sa reducida marcanta-

main en il fratemp tar las forzas d'acziun. A partir dal zercladur vegni puspè cu-

menzà en moda levamain reducida cun il manaschi d'exercizi e cun ils curs da 

la GVG, observond las prescripziuns da segirezza. Questa mesira procura ch'ils 

pumpiers èn pronts a l'acziun tenor las pretensiuns. Tar ils ca. 4000 apparte-

gnents dals pumpiers (AdP) hai dà las ultimas 6 emnas mo singulas mancan-

zas en consequenza dal coronavirus. Ord vista dals pumpiers permetta questa 

situaziun favuraivla medemamain d'abolir il scumond da far fieu. 

 

Sa basond sin l'art. 48 da la Constituziun dal chantun Grischun (CC; DG 110.100) 

en cumbinaziun cun l'art. 31 al. 2 da la Lescha chantunala davart il guaud (LCG; 

DG 920.100), sin l'art. 11 da la Lescha davart la protecziun preventiva cunter in-

cendis ed ils fatgs da pumpiers en il chantun Grischun (Lescha davart la protecziun 

cunter incendis; DG 840.100) e sin l'art. 16 al. 1 lit. e da la Lescha davart la protec-

ziun da la populaziun en il chantun Grischun (Lescha davart la protecziun da la po-

pulaziun, LPPC; DG 630.000) sco er sin proposta dal Departament d'infrastructura, 

energia e mobilitad 

 

 

concluda la Regenza: 

 

1. Il scumond general da far fieu al liber tenor il conclus da la Regenza dals 

24 da mars 2020, protocol nr. 235, vegn abolì sin l'entir territori chantunal 

ils 20 da matg 2020, a las 10.00. 

 

2. Communicaziun a tut las vischnancas, a tut ils departaments ed a tut ils posts 

da servetsch sco er a la Chanzlia chantunala per la publicaziun en il Fegl uffi-

zial. 

 

  

 En num da la Regenza 
 Il president: Il chancelier: 

              

 e.s. Dr. Mario Cavigelli Daniel Spadin 

 

 


